TEKS BUAL BICARA RADIO SEMPENA SAMBUTAN HARI ALAM SEKITAR NEGARA JABATAN ALAM SEKITAR NEGERI JOHOR
PADA 01 NOVEMBER 2020 (AHAD) 
Encik Noor Mohd Emran Bin Amir
Ketua Penolong Pengarah
Ketua Bahagian Pembangunan II Jabatan Alam Sekitar Negeri Johor
Soalan :
1.
Boleh Encik Emran ceritakan serba sedikit latar belakang sambutan Hari Alam Sekitar Negara yang disambut setiap tahun ini?
Hari Alam Sekitar Negara (HASN) merupakan satu penjenamaan semula daripada penganjuran Sambutan Hari Alam Sekitar Malaysia dan Minggu Alam Sekitar Malaysia (MASM) pada tahun-tahun sebelum ini.
Sambutan (MASM) merupakan satu acara tahunan yang telah dianjurkan susulan Persidangan Negara-Negara Komanwel (CHOGM) menerusi termaktubnya Deklarasi Langkawi Mengenai Alam Sekitar pada Oktober 1989. Tarikh 21 Oktober 1989 juga telah diisytiharkan sebagai Hari Alam Sekitar Malaysia oleh Duli Yang Maha Mulia Seri Paduka Baginda Yang Dipertuan Agong.

Semenjak tahun 1991, Kementerian melalui Jabatan Alam Sekitar telah merancang dan melaksanakan pelbagai aktiviti sebagai usaha berterusan Kerajaan untuk menerap dan meningkatkan kesedaran alam sekitar di kalangan masyarakat Malaysia. MASM disambut pada setiap tahun dari 21 hingga 27 Oktober bersempena Hari Alam Sekitar Malaysia yang jatuh pada 21 Oktober.

Pada tahun 2016, MASM telah dijenamakan semula kepada Hari Alam Sekitar Negara (National Environment Day) sebagai salah satu elemen pembaharuan dan transformasi dalam sambutan berkaitan alam sekitar. Penganjuran sambutan pada satu hari yang spesifik dan serentak untuk menghargai alam sekitar ini adalah bertujuan untuk meningkatkan lagi rasa kecintaan kepada alam sekitar dan dijadikan agenda nasional yang selari dengan matlamat negara menjadikan Malaysia sebagai sebuah ‘Negara Lestari’ ( Sustainable Nation)

Penjenamaan semula ini adalah berasaskan kompleksiti, cabaran terkini pengurusan alam sekitar selain selaras dengan komitmen dan hasrat kerajaan kepada Agenda 2030 fo Sustainable Development Goals (SDG30) dan Dasar Perubahan Iklim Negara yang memerlukan pengembelingan bersama pihak swasta sebagai Rakan Strategik Alam Sekitar dengan rakyat ke arah Pengurusan Kelestarian Alam Sekitar Negara.
2.
Apakah tema sambutan Hari Alam Sekitar Negara pada tahun 2020 ini? Kenapakah tema ini dipilih.

Tema sambutan Hari Alam Sekitar Negara pada tahun ini adalah “Alam Sekitar Tanggungjawab Kita Bersama”.  Tema ataupun slogan ini dipilih adalah untuk mengingatkan kita bahawa pengurusan alam sekitar negara bukan hanya terletak di bahu agensi kerajaan Pusat mahu pun Kerajaan Negeri tetapi semangat dan komitmen penjagaan dan pemuliharaan alam sekitar  itu adalah tanggungjawab bersama yang melibatkan komitmen semua lapisan masyarakat dengan matlamatnya perlu selaras dengan Dasar Alam Sekitar Negara. Dan akhirnya supaya masyarakat dapat menerap, membudaya dan menjiwai rasa kecintaan yang tinggi terhadap penjagaan alam sekitar.

3.
Bolehkah Encik Emran kongsikan objektif sambutan Hari Alam Sekitar Negara?

Antara objektif sambutan Hari Alam Sekitar Negara antaranya adalah untuk:

1) Mempromosikan pendidikan dan kesedaran alam sekitar secara meluas.

2) Menyediakan platform kepada warga Malaysia untuk bersama-sama dalam menghayati alam sekitar.

3) Memberikan penghargaan kepada mereka yang telah memberi sumbangan dan kerjasama dalam usaha ke arah pemeliharaan dan pemuliharaan alam sekitar

4) Memupuk kesedaran di kalangan masyarakat khususnya dalam pemeliharaan dan pemuliharaan alam sekitar.

Perlaksanaan sambutan Hari Alam Sekitar Negara ini juga dapat mengukuhkan jalinan kerjasama antara Kementerian dengan pihak luar seperti Kerajaan Negeri, industri, swasta, badan bukan kerajaan, institusi pengajian tinggi dan segenap lapisan masyarakat.

4.
Apakah program yang dilaksanakan di Johor dalam sambutan Hari Alam Sekitar Negara ini? 

Untuk makluman semua, disebabkan gelombang pandemik Covid 19, sambutan pada tahun ini telah dilaksanakan secara sederhana. Jabatan telah menyusun beberapa program secara terkawal dengan melibatkan kumpulan sasar tertentu dan terhad. 
Sempena sambutan Hari Alam Sekitar Negara, Jabatan Alam Sekitar Negeri Johor telah mengadakan satu kempen pengumpulan buangan elektrik dan elektronik pada 18 Oktober yang bertempat di Dewan Raya Taman Cempaka Johor Bahru. Jumlah yang berjaya dikumpul ialah 10,143 KG. Sisa buangan elektrik dan elektronik ini merupakan bahan buangan terjadual di bawah kod SW110 yang sekiranya tidak dilupuskan dengan betul boleh mengakibatkan pencemaran alam yang serius. Justeru itu, saya bagi pihak Jabatan ingin mengucapkan terima kasih kepada rakyat Negeri Johor yang telah menyertai kempen tersebut. 

Selain itu, satu operasi bersepadu di antara Jabatan Alam Sekitar dan Polis Diraja Malaysia juga telah diadakan pada 19 Oktober dalam mengawal pencemaran udara daripada kenderaan bermotor. Asap hitam yang dilepaskan daripada kenderaan komersil mestilah mematuhi had yang telah ditetapkan di bawah Akta Kualiti Alam Sekeliling 1974. Justeru itu, saya ingin mengesyorkan agar kenderaan komersil dan persendirian yang menggunakan diesel ini sentiasa diselenggara dengan baik dan memastikan pelepasan asap hitam di bawah had yang ditetapkan.
5.
Apakah pesanan tuan kepada pendengar-pendengar di luar sana?
Bagi  pihak Jabatan,Saya mengucapkan terima kasih kepada pihak Johor FM yang memberi ruang kepada Jabatan Alam Sekitar Negeri Johor bagi berkongsi maklumat berkenaan sambutan Hari Alam Sekitar Negara yang disambut pada 21 Oktober setiap tahun.
Sekali lagi saya mengajak rakyat negeri Johor khususnya untuk lebih menghayati, menghargai, memelihara dan memulihara alam sekitar yang merupakan tanggungjawab kita semua bersama.
SOALAN
1)
Bilakah tarikh sambutan Hari Alam Sekitar Negara?

Jawapan:

21 Oktober
2)
Apakah tema Hari Alam Sekitar Negara Tahun 2020?

Jawapan:


Alam Sekitar Tanggungjawab Kita Bersama

